
śrīmadbhāgavatamahāpurāṇam
Á Á saptamaskandhē tṛtīyō’dhyāyaḥ Á Á

nārada uvāca
hiraṇyakaśipū rājannajēyamajarāmaram Á
ātmānamapratidvandvamēkarājaṃ vyadhitsata Á Á 1 Á Á

sa tēpē mandaradrōṇyāṃ tapaḥ paramadāruṇam Á
ūrdhvabāhurnabhōdṛṣṭiḥ pādāṅguṣṭhāśritāvaniḥ Á Á 2 Á Á

jaṭādīdhitibhī rējē saṃvartārka ivāṃśubhiḥ Á
tasmiṃstapastapyamānē dēvāḥ sthānāni bhējirē Á Á 3 Á Á

tasya mūrdhnaḥ samudbhūtaḥ sadhūmō’gnistapōmayaḥ Á
tiryagūrdhvamadhōlōkānatapadviṣvagīritaḥ Á Á 4 Á Á

cukṣubhurnadyudanvantaḥ sadvīpādriścacāla bhūḥ Á
nipētuḥ sagrahāstārā jajvaluśca diśō daśa Á Á 5 Á Á

tēna taptā divaṃ tyaktvā brahmalōkaṃ yayuḥ surāḥ Á
dhātrē vijñāpayāmāsurdēvadēva jagatpatē Á Á 6 Á Á

daityēndratapasā taptā divi sthātuṃ na śaknumaḥ Á
tasya cōpaśamaṃ bhūman vidhēhi yadi manyasē Á
lōkā na yāvannaṅkṣyanti balihārāstavābhibhūḥ Á Á 7 Á Á

tasyāyaṃ kila saṅkalpaścaratō duścaraṃ tapaḥ Á
śrūyatāṃ kiṃ na viditastavāthāpi nivēditaḥ Á Á 8 Á Á

sṛṣṭvā carācaramidaṃ tapōyōgasamādhinā Á
adhyāstē sarvadhiṣṇyēbhyaḥ paramēṣṭhī nijāsanam Á Á 9 Á Á

tadahaṃ vardhamānēna tapōyōgasamādhinā Á
kālātmanōśca nityatvātsādhayiṣyē tathā’’tmanaḥ Á Á 10 Á Á

anyathēdaṃ vidhāsyē’hamayathāpūrvamōjasā Á
kimanyaiḥ kālanirdhūtaiḥ kalpāntē vaiṣṇavādibhiḥ Á Á 11 Á Á

iti śuśruma nirbandhaṃ tapaḥ paramamāsthitaḥ Á
vidhatsvānantaraṃ yuktaṃ svayaṃ tribhuvanēśvara Á Á 12 Á Á

tavāsanaṃ dvijagavāṃ pāramēṣṭhyaṃ jagatpatē Á
bhavāya śrēyasē bhūtyai kṣēmāya vijayāya ca Á Á 13 Á Á

iti vijñāpitō dēvairbhagavānātmabhūrnṛpa Á
parītō bhṛgudakṣādyairyayau daityēśvarāśramam Á Á 14 Á Á

na dadarśa praticchannaṃ valmīkatṛṇakīcakaiḥ Á
pipīlikābhirācīrṇamēdastvaṅmāṃsaśōṇitam Á Á 15 Á Á

tapantaṃ tapasā lōkān yathābhrāpihitaṃ ravim Á
vilakṣya vismitaḥ prāha prahasan haṃsavāhanaḥ Á Á 16 Á Á

brahmōvāca
uttiṣṭhōttiṣṭha bhadraṃ tē tapaḥsiddhō’si kāśyapa Á
varadō’hamanuprāptō vriyatāmīpsitō varaḥ Á Á 17 Á Á

adrākṣamahamētattē hṛtsāraṃ mahadadbhutam Á
daṃśabhakṣitadēhasya prāṇā hyasthiṣu śēratē Á Á 18 Á Á

naitatpūrvarṣayaścakrurna kariṣyanti cāparē Á
niramburdhārayētprāṇān kō vai divyasamāḥ śatam Á Á 19 Á Á

vyavasāyēna tē’nēna duṣkarēṇa manasvinām Á
tapōniṣṭhēna bhavatā jitō’haṃ ditinandana Á Á 20 Á Á

tatasta āśiṣaḥ sarvā dadāmyasurapuṅgava Á
martyasya tē amartyasya darśanaṃ nāphalaṃ mama Á Á 21 Á Á

nārada uvāca
ityuktvā’’dibhavō dēvō bhakṣitāṅgaṃ pipīlikaiḥ Á
kamaṇḍalujalēnaukṣaddivyēnāmōgharādhasā Á Á 22 Á Á

sa tatkīcakavalmīkāt saha ōjōbalānvitaḥ Á
sarvāvayavasampannō vajrasaṃhananō yuvā Á
utthitastaptahēmābhō vibhāvasurivaidhasaḥ Á Á 23 Á Á

sa nirīkṣyāmbarē dēvaṃ haṃsavāhamavasthitam Á
nanāma śirasā bhūmau taddarśanamahōtsavaḥ Á Á 24 Á Á

utthāya prāñjaliḥ prahva īkṣamāṇō dṛśā vibhum Á
harṣāśrupulakōdbhēdō girā gadgadayāgṛṇāt Á Á 25 Á Á

hiraṇyakaśipuruvāca
kalpāntē kālasṛṣṭēna yō’ndhēna tamasā’’vṛtam Á
abhivyanag jagadidaṃ svayañjyōtiḥ svarōciṣā Á Á 26 Á Á

ātmanā trivṛtā cēdaṃ sṛjatyavati lumpati Á
rajaḥsattvatamōdhāmnē parāya mahatē namaḥ Á Á 27 Á Á

nama ādyāya bījāya jñānavijñānamūrtayē Á
prāṇēndriyamanōbuddhivikārairvyaktimīyuṣē Á Á 28 Á Á

tvamīśiṣē jagatastasthuṣaśca
prāṇēna mukhyēna patiḥ prajānām Á

cittasya cittērmana -indriyāṇāṃ
patirmahān bhūtaguṇāśayēśaḥ Á Á 29 Á Á

tvaṃ saptatantūn vitanōṣi tanvā
trayyā cāturhōtrakavidyayā ca Á

tvamēka ātmā’’tmavatāmanādi -
ranantapāraḥ kavirantarātmā Á Á 30 Á Á

tvamēva kālō’nimiṣō janānā -
māyurlavādyāvayavaiḥ kṣiṇōṣi Á

kūṭastha ātmā paramēṣṭhyajō mahāṃ -
stvaṃ jīvalōkasya ca jīva ātmā Á Á 31 Á Á

tvattaḥ paraṃ nāparamapyanēja -
dējacca kiñcid vyatiriktamasti Á

vidyāḥ kalāstē tanavaśca sarvā
hiraṇyagarbhō’si bṛhattripṛṣṭhaḥ Á Á 32 Á Á

vyaktaṃ vibhō sthūlamidaṃ śarīraṃ
yēnēndriyaprāṇamanōguṇāṃstvam Á

bhuṅkṣē sthitō dhāmani pāramēṣṭhya
avyakta ātmā puruṣaḥ purāṇaḥ Á Á 33 Á Á

anantāvyaktarūpēṇa yēnēdamakhilaṃ tatam Á
cidacicchaktiyuktāya tasmai bhagavatē namaḥ Á Á 34 Á Á

yadi dāsyasyabhimatān
varānmē varadōttama Á

bhūtēbhyastvadvisṛṣṭēbhyō
mṛtyurmā bhūnmama prabhō Á Á 35 Á Á

nāntarbahirdivā naktamanyasmādapi cāyudhaiḥ Á
na bhūmau nāmbarē mṛtyurna narairna mṛgairapi Á Á 36 Á Á

vyasubhirvāsumadbhirvā surāsuramahōragaiḥ Á
apratidvandvatāṃ yuddhē aikapatyaṃ ca dēhinām Á Á 37 Á Á

sarvēṣāṃ lōkapālānāṃ mahimānaṃ yathā’’tmanaḥ Á
tapōyōgaprabhāvāṇāṃ yanna riṣyati karhicit Á Á 38 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

saptamaskandhē hiraṇyakaśipōrvarayācanaṃ nāma tṛtīyō’dhyāyaḥ Á Á

